
Skeda tas-Sommarju Eżekuttiv 

Valutazzjoni tal-impatt dwar ir-reviżjoni tar-regoli dwar l-għajnuna mill-Istat għas-settur tas-sajd u tal-
akkwakultura 

A. Ħtieġa li tittieħed azzjoni 

X’inhi l-problema u għaliex hi problema fil-livell tal-UE? 

Il-problemi li ġew identifikati għar-reviżjoni tar-regoli dwar l-għajnuna mill-Istat għas-settur tas-sajd u tal-
akkwakultura (magħmula minn Regolament ta’ eżenzjoni ta’ kategorija speċifiku għas-settur magħruf bħala 
“FIBER”, il-Linji Gwida għall-eżami tal-għajnuna mill-Istat fis-settur tas-sajd u tal-akkwakultura, u l-għajnuna 
pubblika mogħtija skont ir-Regolament dwar l-għajnuna de minimis fis-settur tas-sajd u tal-akkwakultura) 
huma: (i) piż amministrattiv bla bżonn fir-rigward ta’ miżuri fejn il-Kummissjoni tkun kisbet biżżejjed 
esperjenza; (ii) il-limitu massimu individwali de minimis u l-limitu nazzjonali m’għadhomx adattati għall-
iżviluppi tas-suq u l-inflazzjoni, u hemm trattament differenzjat għall-industrija tal-ipproċessar u dik tal-
kummerċjalizzazzjoni; (iii) in-nuqqas ta’ allinjament mal-FEMSA; u (iv) nuqqas ta’ trasparenza fil-kontroll tal-
għajnuna mill-Istat. Il-partijiet ikkonċernati l-aktar affettwati mir-reviżjoni huma l-awtoritajiet li jagħtu l-
għajnuna fl-Istati Membri, u l-impriżi tas-sajd u tal-akkwakultura madwar l-UE (indirettament, bħala 
benefiċjarji eliġibbli jew reali). 

X’jenħtieġ li jinkiseb? 

L-objettiv ġenerali huwa li jkun hemm fis-seħħ regoli dwar l-għajnuna mill-Istat għas-settur tas-sajd u tal-
akkwakultura, li jistgħu jikkontribwixxu biex jintlaħqu l-objettivi tal-PKS u tal-Patt Ekoloġiku, filwaqt li jiġi 
ottimizzat il-qafas biex jinġiebu aktar effiċjenzi b’mod mhux distorsiv bejn l-impriżi kompetituri madwar l-
Istati Membri. Għal dan il-għan, ir-reviżjoni se jkollha erba’ objettivi speċifiċi: (i) l-iżgurar tas-simplifikazzjoni 
amministrattiva; (ii) l-adattament tal-qafas de minimis għall-aħħar żviluppi tas-suq; (iii) l-iżgurar tal-koerenza 
tar-regoli dwar l-għajnuna mill-Istat fis-settur tas-sajd u tal-akkwakultura mal-objettivi tal-FEMSA u tal-PKS; 
u (iv) żieda fit-trasparenza u d-dixxiplina tas-suq. Fir-rigward ta’ dawn l-objettivi, hemm objettivi u kriterji 
operattivi li magħhom jista’ jitkejjel is-suċċess fil-futur: (i) in-nuqqas ta’ distorsjoni tal-kompetizzjoni (ii) is-
simplifikazzjoni amministrattiva permezz tat-tnaqqis tal-piż. 

X’inhu l-valur miżjud ta’ azzjoni fil-livell tal-UE (sussidjarjetà)?  

Il-prinċipju tas-sussidjarjetà ma japplikax, minħabba li l-Kummissjoni għandha kompetenza esklużiva f’dan il-
qasam. 

B. Soluzzjonijiet 

X’inhuma l-għażliet differenti biex jinkisbu l-objettivi? Hemm għażla ppreferuta jew le? Jekk le, għaliex? 

Ir-rapport tal-valutazzjoni tal-impatt jistabbilixxi ħames għażliet ta’ politika (l-għażliet ta’ politika disponibbli 
jindirizzaw il-problemi identifikati separatament minħabba n-natura tagħhom, filwaqt li jagħmlu diviżjoni fi 
tliet taqsimiet, relatati mal-limitu massimu de minimis u l-limitu nazzjonali; l-allinjament mal-FEMSA u l-
ispejjeż mhux meħtieġa; u l-livelli limitu tal-pubblikazzjoni): 1) iż-żieda fil-limitu massimu individwali de 
minimis u l-limitu nazzjonali; 2) iż-żieda fil-limitu massimu de minimis għall-ipproċessar u għall-
kummerċjalizzazzjoni biex jiġi rifless dak applikabbli fis-settur agrikolu; 3) l-allinjament tal-qafas mal-FEMSA 
iżda b’mod li dan ikun adattat għall-kontroll tal-għajnuna mill-Istat; 4) l-allinjament tal-qafas mal-FEMSA, l-
adattament għall-kontroll tal-għajnuna mill-Istat u r-reviżjoni; 5) it-tnaqqis tal-limiti tal-pubblikazzjoni għall-
għotjiet ta’ għajnuna individwali. L-għażla ta’ politika ppreferuta hija taħlita tal-għażla 1 mal-għażla 4 u l-
għażla 5 (peress li dawn jittrattaw problemi differenti, għandhom impatti indipendenti u jistgħu jiġu 

kkombinati u l-impatti tagħhom akkumulati). 

X’inhuma l-fehmiet ta’ partijiet ikkonċernati differenti? Min jappoġġa liema għażla? 

L-awtoritajiet tal-Istati Membri, li se jkunu l-aktar affettwati mill-għażliet ta’ politika proposti, esprimew it-
tħassib tagħhom dwar il-piż amministrattiv addizzjonali mistenni mit-tnaqqis propost tal-limiti ta’ 
pubblikazzjoni (il-ħames għażla) u t-tħassir tal-għajnuna għall-appoġġ tal-bidu għal sajjieda żgħażagħ mill-
FIBER (ir-raba’ għażla). Fl-istess ħin, huma laqgħu l-estensjoni prevista tal-kamp ta’ applikazzjoni tal-FIBER, 
prevista mir-raba’ għażla, u ż-żieda tal-limitu massimu nazzjonali de minimis u l-limitu massimu individwali 
(l-ewwel għażla). Partijiet interessati oħra (negozji u organizzazzjonijiet tal-produtturi li joperaw fis-settur) 
kienu favur żieda tal-limitu massimu individwali u tal-limiti nazzjonali (l-ewwel għażla), u anke għal żieda tal-
limitu massimu individwali għall-istess livell bħal dak li japplika għall-ipproċessar u għall-
kummerċjalizzazzjoni ta’ prodotti agrikoli (it-tieni għażla). 

C. Impatti tal-għażla ppreferuta 

X’inhuma l-benefiċċji tal-għażla ppreferuta (jekk hemm, inkella x’inhuma dawk tal-għażliet ewlenin)? 

L-għażla ppreferuta taġġusta l-limitu massimu nazzjonali de minimis u l-limitu massimu individwali għall-
iżviluppi ekonomiċi (l-ewwel għażla), iżżid it-trasparenza fil-kontroll tal-għajnuna mill-Istat (il-ħames għażla) 
u tallinja l-qafas tal-għajnuna mill-Istat fis-settur mal-FEMSA, filwaqt li żżid l-effiċjenzi (ir-raba’ għażla). Dan, 
min-naħa tiegħu, iżid l-effettività tar-regoli dwar l-għajnuna mill-Istat fis-sajd u l-akkwakultura. L-għażla 
ppreferuta tikkontribwixxi aħjar biex jintlaħqu l-objettivi tal-PKS u tal-Patt Ekoloġiku (permezz tal-
allinjament mal-FEMSA). Dan iwassal għal simplifikazzjoni amministrattiva konsiderevoli, b’mod partikolari 
għall-awtoritajiet tal-Istati Membri iżda wkoll għall-Kummissjoni. 

X’inhuma l-kostijiet tal-għażla ppreferuta (jekk hemm, inkella x’inhuma dawk tal-għażliet ewlenin)? 

L-għażla ppreferuta tirriżulta fi spejjeż amministrattivi ogħla għall-awtoritajiet tal-Istati Membri biex 
jikkonformaw ma’ rekwiżiti ġodda ta’ trasparenza, u permezz tal-ħtieġa li jiġu nnotifikati miżuri għall-
għajnuna għall-appoġġ tal-bidu ta’ sajjieda żgħażagħ, wara li titħassar mill-FIBER. Dawn l-ispejjeż għandhom, 
madankollu, jiġu kkumpensati bil-bosta mill-benefiċċji mistennija mill-estensjoni tal-FIBER biex jinkludi tliet 
miżuri ġodda u ż-żieda tal-limitu massimu individwali de minimis u l-limitu nazzjonali. 

X’inhuma l-impatti fuq l-SMEs u l-kompetittività? 

L-għażla ppreferuta jkollha impatt pożittiv fuq l-SMEs, jiġifieri permezz tal-introduzzjoni ta’ tliet miżuri ġodda 
taħt il-FIBER. Proċeduri aktar mgħaġġla tal-għajnuna mill-Istat tfisser aċċess aktar mgħaġġel għall-għajnuna. 
Dan huwa partikolarment rilevanti għall-SMEs, li l-aċċess tagħhom għall-finanzi spiss ikun limitat. L-SMEs se 
jibbenefikaw aktar mill-estensjoni prevista tal-kamp ta’ applikazzjoni tal-FIBER minn impriżi kbar, peress li 
ħafna mill-miżuri inklużi fil-FIBER huma limitati għall-SMEs. Il-SMEs jibbenefikaw ukoll minn appoġġ aktar 
mgħaġġel permezz ta’ għajnuna de minimis taħt l-ewwel għażla. 

Proporzjonalità?  

L-għażliet ippreferuti jindirizzaw il-problemi identifikati b’mod effettiv u proporzjonat. 

D. Segwitu 

Meta se tiġi rieżaminata l-politika? 

Il-FIBER u r-Regolament de minimis il-ġodda jkollhom validità sal-2029, li jfisser li ssir evalwazzjoni tal-FIBER 
(kif ukoll tal-Linji Gwida) qabel tmiem l-2028. Trasparenza mtejba taħt il-ħames għażla għandu jkollha impatt 
pożittiv fuq il-kontroll tal-għajnuna mill-Istat u għandha ttejjeb id-disponibbiltà tad-data fil-livell tal-
benefiċjarji individwali. L-introduzzjoni ta’ reġistru de minimis għandha twassal għall-istess riżultati. Is-
servizzi tal-Kummissjoni jwettqu monitoraġġ ex post annwali bbażat fuq kampjun ta’ skemi ta’ għajnuna 
eżistenti. Barra minn hekk, il-Kummissjoni tagħmel ħilitha biex twettaq evalwazzjonijiet ex post tal-iskemi ta’ 
għajnuna mill-Istat b’riskji għoljin ta’ distorsjonijiet potenzjali tal-kompetizzjoni. It-tabella ta’ Valutazzjoni 
tal-Għajnuna mill-Istat, li tipprovdi informazzjoni dwar is-sitwazzjoni ġenerali tal-għajnuna mill-Istat f’kull 
Stat Membru, hija għodda importanti oħra. Fl-aħħar nett, evalwazzjoni futura għandha tivvaluta s-suċċess 
tal-inizjattiva fir-rigward tal-objettivi operazzjonali stabbiliti hawn fuq (il-minimizzazzjoni tar-riskju ta’ 
distorsjonijiet tal-kompetizzjoni u l-iżgurar tas-simplifikazzjoni amministrattiva). 

 

Evalwazzjoni tas-sommarju eżekuttiv 

A. Il-kuntest u L-objettivi  

Il-kontroll tal-għajnuna mill-Istat huwa strument ewlieni tal-politika tal-kompetizzjoni tal-UE, kif minqux fit-

Trattat dwar il-Funzjonament tal-Unjoni Ewropea. L-għan tiegħu huwa li jissalvagwardja s-suq intern billi 

jipprevjeni distorsjonijiet bla bżonn tal-kompetizzjoni u l-kummerċ. It-Trattat ġeneralment jipprojbixxi l-

għajnuna mill-Istat sakemm ma tkunx iġġustifikata għal raġunijiet ta’ żvilupp ekonomiku jew għall-ġid 

komuni. Il-Kummissjoni Ewropea tissorvelja l-użu mill-Istati Membri tal-għajnuna nazzjonali u tistabbilixxi 

regoli li jirregolaw il-valutazzjoni tal-kompatibbiltà tagħha mal-funzjonament bla xkiel tas-suq intern.  

Il-qafas speċifiku tal-għajnuna mill-Istat għas-sajd u l-akkwakultura jinkludi r-Regolament għall-Eżenzjoni 

Ġenerali tas-Sajd (FIBER)1, ir-Regolament de minimis2 u l-linji gwida settorjali3. Din l-evalwazzjoni tivvaluta l-

prestazzjoni ta’ dak il-qafas meta mqabbel mal-objettivi ewlenin tiegħu:  

- il-minimizzazzjoni tad-distorsjoni tal-kompetizzjoni u tal-kummerċ fis-settur tas-sajd u tal-

akkwakultura, u b’hekk jiġu pprovduti l-prevedibbiltà u ċ-ċertezza legali għall-Istati Membri u l-

benefiċjarji tal-għajnuna mill-Istat; 

- tippermetti prijoritizzazzjoni aħjar tal-attivitajiet ta’ infurzar tal-għajnuna mill-Istat u 

simplifikazzjoni akbar; 

- t-tisħiħ tat-trasparenza, l-evalwazzjoni effettiva u l-kontroll tal-konformità mar-regoli dwar l-

għajnuna mill-Istat fil-livelli nazzjonali u tal-Unjoni; kif ukoll 

- kontribut għall-kisba tal-objettivi tal-PKS. 

L-evalwazzjoni hija motivata mill-iskadenza tal-FIBER u tar-Regolament de minimis fl-31 ta’ Diċembru 2022. 

Il-Lnji Gwida nfushom ma jinkludux klawżola ta’ estinzjoni. Madankollu, il-komplementarjetà tagħhom mal-

FIBER u r-Regolamenti de minimis u r-rabta tagħhom mal-Fond Ewropew għall-Affarijiet Marittimi u s-Sajd 

                                                           
1Ir-Regolament tal-Kummissjoni (UE) Nru 1388/2014 tas-16 ta’ Diċembru 2014 li jiddikjara li ċerti kategoriji 

tal-għajnuna lil impriżi li huma attivi fil-produzzjoni, l-ipproċessar u l-kummerċjalizzazzjoni tal-prodotti tas-sajd 

u tal-akkwakultura huma kompatibbli mas-suq intern b'applikazzjoni tal-Artikoli 107 u 108 tat-Trattat dwar il-

Funzjonament tal-Unjoni Ewropea, ĠU L 369, 24.12.2014, p. 37–63. 
2Ir-Regolament tal-Kummissjoni (KE) Nru 717/2014 dwar l-applikazzjoni tal-Artikoli 107 u 108 tat-Trattat dwar 

il-Funzjonament tal-Unjoni Ewropea għall-għajnuna de minimis fis-settur tas-sajd u l-akkwakultura, ĠU L 190, 

28.6.2013, p. 45. 
3Il-Komunikazzjoni tal-Kummissjoni — Linji gwida għall-eżami tal-għajnuna mill-Istat għas-settur tas-sajd u 

tal-akkwakultura, ĠU C 217, 2.7.2015, p. 1–15. 

(FEMS) jiddettaw ir-reviżjoni tagħhom fid-dawl tar-rieżami ta’ dawn ir-Regolamenti u l-adozzjoni tas-

suċċessur tal-FEMS, il-Fond Ewropew għall-Affarijiet Marittimi u s-Sajd (FEMSA) għall-2021-027. 

L-evalwazzjoni teżamina l-prestazzjoni tal-qafas attwali skont ħames kriterji: l-effikaċja, l-effiċjenza, ir-

rilevanza, il-koerenza u l-valur miżjud tal-UE. Hija tagħti ħarsa lura lejn kif marru r-regoli u fejn hemm lok 

għal titjib.  

L-evalwazzjoni tqis id-data interna, l-esperjenza mill-prattika tat-trattament tal-każijiet u l-eżitu ta’ 

konsultazzjoni pubblika miftuħa. Hija appoġġata minn studju ta’ evalwazzjoni esterna.  

 

Kostatazzjonijiet ewlenin  

L-evalwazzjoni tikkonkludi li l-qafas tal-għajnuna mill-Istat għas-sajd u l-akkwakultura ħadem tajjeb b’mod 

ġenerali u laħaq l-objettivi tiegħu. Madankollu, tidentifika wkoll xi dgħufijiet u opportunitajiet għat-titjib tal-

qafas. 

L-analiżi tissuġġerixxi li l-objettivi tal-qafas jibqgħu fil-biċċa l-kbira rilevanti fir-rigward tal-għanijiet u l-

prijoritajiet tal-politika tal-UE. Il-prattika tat-trattament tal-każijiet turi li l-kontribut għall-objettivi usa’ tal-

PKS huwa tanġibbli, li huwa ulterjorment ikkorroborat mill-feedback riċevut fil-fażi ta’ konsultazzjoni. Anke 

meta l-analiżi twettqet qabel it-tifqigħa tal-COVID-19 u l-adozzjoni ta’ prijoritajiet ewlenin bħall-Patt 

Ekoloġiku, hija rikonoxxuta r-rilevanza tal-politika tal-kompetizzjoni fl-appoġġ tal-istrateġija tat-tkabbir tal-

UE.  

L-analiżi tikkonferma wkoll li l-objettivi tal-istrumenti huma rilevanti fis-sens li jindirizzaw il-fallimenti tas-

suq. B’mod partikolari, l-użu tal-għajnuna de minimis fil-perjodu ta’ evalwazzjoni jidher li kien ta’ rispons 

għal fallimenti tas-suq jew għal titjib materjali li s-suq waħdu ma setax jipprovdi. L-istess konklużjoni 

ntlaħqet għall-għajnuna mogħtija għal miżuri li mhumiex tat-tip tal-FEMS skont il-Linji Gwida u l-FIBER. Fir-

rigward tat-tip ta’ miżuri tal-FEMS skont il-Linji Gwida u l-FIBER, l-analiżi turi li, minkejja t-titjib, il-fallimenti 

tas-suq jippersistu, b’mod partikolari dawk relatati mas-sostenibbiltà u l-kundizzjonijiet abilitanti li 

jiffaċilitaw l-innovazzjoni u l-iżvilupp tas-suq fl-ekonomija blu. 

Fir-rigward tal-effiċjenza, ir-riżultati tal-analiżi u l-evidenza miksuba mid-data dwar it-trattament tal-każijiet 

tal-Kummissjoni u l-konsultazzjonijiet jissuġġerixxu li l-piż amministrattiv u l-ispejjeż inerenti għall-infurzar 

tal-istrumenti tal-għajnuna mill-Istat huma, fil-biċċa l-kbira, meqjusa xierqa u ġustifikati. Madankollu, hemm 

diversi possibbiltajiet biex jitnaqqas il-piż amministrattiv u biex jinkisbu aktar effiċjenzi. Fir-rigward tat-

trasparenza, iċ-ċarezza u l-adegwatezza, l-opinjoni tal-partijiet ikkonċernati kienet fil-biċċa l-kbira pożittiva. 

Dan jista’ jittejjeb aktar bil-monitoraġġ ex post ta’ każijiet magħżula, anke għall-għajnuna de minimis. Barra 

minn hekk, meta jitqies li madwar 20-25 % biss tal-għajnuna totali mill-Istat minfuqa fl-UE ssir trasparenti, 

jidher li r-rekwiżiti tal-pubblikazzjoni għal għotjiet ta’ għajnuna individwali mhumiex qed jiżguraw bis-sħiħ li 

l-informazzjoni rilevanti ssir disponibbli għall-pubbliku. 

L-analiżi mwettqa tidher li tindika wkoll li l-qafas tal-għajnuna mill-Istat fis-settur tas-sajd u tal-akkwakultura 

huwa effettiv. Il-livell ogħla ta’ dettall tal-istrumenti legali ppermetta valutazzjoni tal-kompatibbiltà aktar 

trasparenti u simplifikata fir-rigward kemm tat-trattament mill-Kummissjoni tal-għajnuna nnotifikata kif 

ukoll tal-użu mill-Istati Membri tal-FIBER - il-kontroll tal-għajnuna mill-Istat FIBER sar aktar prevedibbli u 

b’hekk ġab ċertezza legali msaħħa lill-Istati Membri u lill-benefiċjarji tal-għajnuna. Fir-rigward tal-għajnuna 

b’eżenzjoni ġenerali, it-tfassil attwali huwa komprensiv u kkontribwixxa għall-objettivi tal-PKS billi saħħaħ il-

programmi operazzjonali tal-FEMS tal-Istati Membri u ppermetta approċċ koerenti u konsistenti madwar l-

UE. Madankollu, l-esperjenza tat-trattament tal-każijiet appoġġata mill-analiżi fl-istudju estern tindika l-

possibbiltà li jitwessa’ l-kamp ta’ applikazzjoni tal-FIBER u li jiġu evitati notifiki fejn il-Kummissjoni tkun 

kisbet biżżejjed esperjenza u fejn ma jkun hemm l-ebda theddida għall-kompetizzjoni u l-kummerċ. Fir-

rigward tal-għajnuna de minimis, ġeneralment jista’ jingħad li d-disinn attwali jista’ jindirizza minnufih 

avvenimenti eċċezzjonali mingħajr ma jipproduċi distorsjoni tal-kompetizzjoni jew tas-suq, iżda r-riżultati tal-

evalwazzjoni juru li l-limitu massimu individwali u l-limitu nazzjonali, li ġew stabbiliti u vvalutati l-aħħar fl-

2007 u l-2013, mhumiex adegwati għall-Istati Membri kollha (min-naħa l-oħra, iż-żieda tal-limitu massimu 

individwali ma tidhirx xierqa minħabba r-riskju għoli diġà eżistenti ta’ distorsjoni tal-kompetizzjoni f’xi Stati 

Membri tal-UE). Punt ieħor li għandu jiġi kkunsidrat huwa li l-limitu massimu għall-industrija tal-ipproċessar 

u l-kummerċjalizzazzjoni tal-ħut bħalissa huwa allinjat ma’ dak tas-settur tal-produzzjoni primarja tal-ħut 

(EUR 30,000) u jvarja ħafna minn dak tal-ipproċessar u l-kummerċjalizzazzjoni tal-prodotti agrikoli (EUR 

200,000) – dan, madankollu, jeħtieġ li jiġi studjat b’kawtela, minħabba l-istruttura differenti tas-settur u t-

tħassib dwar is-sostenibbiltà. Fl-aħħar nett, l-analiżi turi li l-Linji Gwida huma ġeneralment rilevanti u 

adegwati, b’xi eċċezzjonijiet, bħan-nuqqas ta’ gwida dwar skemi li għandhom l-għan li jikkumpensaw għall-

ħsara kkawżata minn speċijiet protetti ta’ annimali.  

Ir-regoli fis-settur tas-sajd u tal-akkwakultura huma koerenti ma’ strumenti orizzontali oħra ta’ għajnuna 

mill-Istat, kif ikkonfermat mill-prattika interna u mill-partijiet ikkonċernati rilevanti kollha fl-istadju ta’ 

konsultazzjoni. Fir-rigward tal-koerenza esterna, il-prijoritajiet il-ġodda tal-Kummissjoni għall-2019-2024 

(b’mod partikolari l-Patt Ekoloġiku tal-UE) u avvenimenti reċenti oħra għad ma għandhomx impatt definittiv 

u kwantifikabbli fuq l-istrumenti tal-għajnuna mill-Istat għas-settur tas-sajd u tal-akkwakultura, u f’dan l-

istadju tista’ titwettaq biss valutazzjoni limitata. Madankollu, ir-riżultati tal-konsultazzjoni pubblika diġà juru 

l-ħtieġa li tittieħed azzjoni u li l-qafas tal-għajnuna mill-Istat jiġi allinjat mal-politiki ambjentali (issa 

enfasizzati mill-ħtiġijiet tal-Patt Ekoloġiku). Filwaqt li l-miżuri attwali ta’ għajnuna mill-Istat jitqiesu li 

jikkontribwixxu għall-objettivi tal-Patt Ekoloġiku, dawn jenħtieġ li jiġu “adattati” fis-sens li l-qafas tal-

għajnuna mill-Istat jenħtieġ li jallinja mal-bidliet introdotti fil-FEMSA. 

Fl-aħħar nett, l-arkitettura tal-għajnuna mill-Istat għas-settur tas-sajd u tal-akkwakultura eżaminata f’din l-

evalwazzjoni għandha valur miżjud evidenti tal-UE, peress li kemm il-politika tal-kompetizzjoni kif ukoll il-

politika komuni tas-sajd huma kompetenzi esklużivi tal-UE. Il-qafas attwali juri valur miżjud tal-UE billi 

jissalvagwardja ċ-ċertezza legali u jiżgura l-osservanza tal-objettivi ta’ politika stabbiliti fil-PKS u fir-

Regolament tal-FEMS għall-perjodu 2014-2020.  

 

 


